
Shri Vishnuproktam Tridevanamekatvapratipadanam

శ్రీవిష్ణుప్రోక్తం     త్రిదేవానామేకత్వప్రతిపాదనమ్ 

Oneness of the trinity Brahma-Vishnu-Mahesha

శ్రీభగవానువాచ  -

బ్రహ్మా  భవతో భిన్నో న శమ్భుర్బ్రహ్మణస్తథా ।
న చాహం యువయోర్భిన్నోఽభిన్నత్వం సదాతనమ్ ॥ ౫౧॥
ప్రధానస్యాప్రధానస్య   భాగాభాగస్వరూపిణః ।
జ్యోతిర్మయస్య భాగో మేయువామేకోఽహమంశకః ॥ ౫౨॥
కస్త్వం కోఽహఞ్చ కో బ్రహ్మా  మమైవ  పరమాత్మనః ।
అంశత్రయమిదం  భిన్నం సృష్టిస్థిత్యన్తకారణమ్    ॥ ౫౩॥
చిన్తయస్వాత్మనాఽఽత్మానం సంస్తవం కురు చాత్మని ।
ఏకత్రం  బ్రహ్మవైకుణ్ఠశమ్భూనాం    హృద్గతం  కురు ॥ ౫౪॥
శిరోగ్రీవాభేదేన  యథైకస్యైవ   ధర్మిణః ।
అఙ్గాని  మే తథైకస్య  భాగత్రయమిదం  హర ॥ ౫౫॥
యజ్జ్యోతిరగ్ర్యం   స్వపరప్రకాశం

కూటస్థమవ్యక్తమనన్తరూపమ్   ।
నిత్యఞ్చ దీర్ఘాదివిశేషణాద్యై  -

ర్హీనం  పరం తచ్చ వయం న భిన్నాః ॥ ౫౬॥
మార్కణ్డేయ  ఉవాచ -

ఏతచ్ఛ్రుత్వా వచస్తస్య మహాదేవో విమోహితః ।
జానన్ స చాప్యభిన్నత్వం సద్విస్మృత్యాన్యచిన్తనాత్ ॥ ౫౭॥
పునః ప్రపచ్ఛ  గోవిన్దమనన్యత్వం  త్రిభేదినామ్  ।
బ్రహ్మవిష్ణుత్ర్యమ్బకానామేకస్య    చ విశేషకమ్ ॥ ౫౮॥
తతో నారాయణః పృష్టః  కథయామాస శమ్భవే ।
అనన్యత్వం త్రిదేవానామేకత్వఞ్చ  వ్యదర్శయత్ ॥ ౫౯॥

శ్రుత్వా  తతో విష్ణుముఖాబ్జకోశా  -

దనన్యతాం విష్ణువిధీశతత్త్వే  ।
దృష్ట్వా  స్వరూపం చ జఘాన నైనం

విధిం మృడః పుష్పమధుప్రకాశకమ్  ॥౬౦॥
ఇతి శ్రీకాలికాపురాణే  త్రిదేవానామేకత్వప్రతిపాదకః   ఏకాదశోఽధ్యాయః ॥

